
Argentina Respublikasının yeni seçilmiş 
Prezidenti Zati-aliləri cənab Alberto Fernandesə

Hörmətli cənab Fernandes!
Argentina Respublikasının Prezidenti 

vəzifəsinə seçilməyiniz münasibətilə Sizə 
ən səmimi təbriklərimi yetirirəm. 

Ümidvaram ki, Azərbaycan-Argentina 
əlaqələrinin genişlənməsi, ölkələrimiz 
arasında dostluq və əməkdaşlıq 
münasibətlərinin daha da möhkəmlənməsi 
və inkişafı yolunda birgə səylər 

göstərəcəyik. 
Sizə möhkəm cansağlığı, xoşbəxtlik, 

dost Argentina xalqının rifahı naminə qarşı-
dakı fəaliyyətinizdə uğurlar diləyirəm.

Hörmətlə, 

İlham ƏLİYEV 
Azərbaycan Respublikasının 

Prezidenti
Bakı şəhəri, 7 noyabr 2019-cu il

Beləliklə, Neft Daşlarının kəşf 
edilməsi və istismarı dünya və 
Azərbaycan neftçıxarma tarixində 
dönüş nöqtəsi olub, açıq dənizdə neft 
hasilatına yol açıb. Bu, Azərbaycanda 
ikinci neft bumu ilə nəticələnib və ha-
zırda ölkəmizin neft və qaz hasilatının 
böyük hissəsi məhz dəniz yataqları-
nın payına düşür.

Neft Daşları yatağının kəşf 
edilməsi təkcə keçmiş SSRİ-ni 
əhatə edən Xəzərdə, Oxot, Barents 
dənizlərində, Qara dənizdə deyil, həm 
də dünyanın bütün dəniz və okean-
larında - Meksika körfəzində, Şimal 
dənizində axtarış-kəşfiyyat işlərinin 
inkişafına güclü təkan verib.   

Azərbaycan Milli Elmlər Aka-
demiyasının akademiki, Dövlət 
Neft Şirkətinin birinci vitse-pre-
zidenti Xoşbəxt Yusifzadənin 
bildirdiyinə görə, bir-birindən kəskin 
şəkildə fərqlənən çoxsaylı geoloji 
obyektlərinə və zəngin neft ehtiyatına 
görə unikal yataq olan Neft Daşları-
nın işlənməsinin böyük bir mərhələsi 
ümummilli liderimiz Heydər Əliyevin 
adı ilə bağlıdır: “Ulu öndərimiz Neft 
Daşlarında dəfələrlə olmuş, dəniz 
neftçilərinin əməyini daim yüksək 
qiymətləndirmişdi. Neft Daşlarının 
25 illik yubileyinə isə o, SSRİ neft 
sənayesi naziri Valentin Dmitriye-
viç Şaşinlə birlikdə gəlmişdi. Dahi 
şəxsiyyət yubiley mərasimində dəniz 
neftçiləri ilə, onların hünəri ilə fəxr 
etdiyini dedi. O, Xəzər neftçilərinə 
xüsusi qayğı göstərirdi. Təkcə belə bir 
faktı qeyd edim ki, ümummilli liderimi-
zin respublikaya rəhbərlik etdiyi 70-ci 

illərdə neftçilər üçün tikilən mənzillərin 
sayı rekord həddə çatmışdı. Neftçilərin 
95 faizindən çoxunun mənzil problemi 
həll olunmuşdu. Azərbaycana ikinci 
dəfə rəhbərlik etdiyi illərdə də Heydər 
Əliyev ölkəmizin neft sənayesinin inki-
şafında Neft Daşlarının rolunu xüsusi 
qeyd edirdi. Deyirdi ki, Azərbaycanın 
“Yeni neft strategiyasının maddi və 
elmi təməli məhz Neft Daşları ilə 
qoyulmuşdur”.

Hazırda dünya üzrə axtarış-
kəşfiyyat işlərinin və karbohidrogen 
hasilatının əhəmiyyətli hissəsi dəniz 
akvatoriyalarının payına düşür. Oke-
an və dəniz şelflərində işlərin miqyası 
sürətlə genişlənir. Suyun dərinliyi min 
metrdən çox olan sahələrdə karbohid-
rogen ehtiyatlarının mənimsənilməsi 
prosesi gedir və  bu böyük prosesin 
əsası qəhrəman Azərbaycan neftçiləri 
tərəfindən qoyulub.

Ötən 70 il ərzində Neft Daşları 
böyük bir qəhrəmanlıq yolu keçərək 
nəhəng istehsal-yaşayış kompleksinə 
çevrilib. Burada indiyədək 1939 

quyu qazılıb, 200 kilometrdən çox 
estakada, 333 istehsal meydançası 
tikilib, 100 kilometrlərlə neft, qaz, 
su kəmərləri çəkilib, işlənmənin 
əvvəlindən 175,5 milyon ton neft 
və 14,3 milyard kubmetrdən çox 
qaz hasil olunub. Neft Daşları ona 
bitişik olan “Palçıq pilpiləsi” yata-
ğı ilə birlikdə istismar dövründə 
Azərbaycanın neft hasilatının təqribən 
13 faizini birbaşa təmin edib. 

Hasilatının pik səviyyəsində 
- 1967-ci ildə Neft Daşlarında 7,6 
milyon ton neft hasil olunub ki, bu 
da Azərbaycanın o dövrdə ümu-
mi neft hasilatının 1/3 hissəsi idi. 
Hazırda Neft Daşlarında istismar 
fondunda olan 406 quyunun 399-u 
fəaliyyətdədir, yataq üzrə gündəlik ha-
silat 3050 ton neft, 300 min kubmetr 
qaz təşkil edir. Sulaşma göstəricisi 
30 faiz təşkil edir ki, bu da işlənmənin 
son mərhələsində olan yataq üçün 
kiçik göstəricidir.

Prezident İlham Əliyevin Neft 
Daşlarının 70 illiyi münasibətilə 

Azərbaycan neftçilərini təbrikində də 
1949-cu il noyabrın 7-də Bakıda, Neft 
Daşlarında ilk neft fontanının vurması 
və dünya təcrübəsində birinci dəfə 
açıq dənizdə neft hasilatına başlan-
masının neft sənayesinin inkişafın-
da mühüm hadisə olduğu bildirilir. 
Qeyd edilir ki, məhz Azərbaycan 
neftçilərinin fədakar əməyi sayəsində 
dənizdə neftçıxarmanın mümkün-
lüyü ideyası gerçəkləşdi və dəniz 
akvatoriyalarının mənimsənilməsi 
epoxasının başlanğıcı qoyuldu. 
Bu, eyni zamanda, Azərbaycanın 

neft mütəxəssislərini ən qabaqcıl 
mövqelərə çıxardı. Nadir Neft Daşları 
yatağının kəşfi bir çox dənizlərdə 
axtarış-kəşfiyyat işlərinə güclü təkan 
verdi. Hazırda dünyada karbohidro-
gen hasilatının əsas hissəsi dəniz 
akvatoriyalarının payına düşür və 
dənizlərin dərinlikləri fəth olunmaqda-
dır. Fəxr edirik ki, həmin proseslərin 
mənbəyi bizim əfsanəvi Neft Daşla-
rıdır.

Prezident İlham Əliyevin 
təbrikində daha sonra deyilir: 
“Ölkəmizin neft sənayesi tarixində 
müstəsna əhəmiyyətə malik Neft 
Daşlarında qazanılan təcrübə Xəzərin 
daha dərin sahələrində axtarış-
kəşfiyyat işlərinin sürətləndirilməsinə 
əlverişli zəmin yaradıb. Azərbaycan 
xalqının ümummilli lideri Heydər 
Əliyevin müdrik rəhbərliyi altında 
1970-ci illərdə neft sənayesinin 
müasirləşdirilməsi istiqamətində 
görülən işlər qısa müddətdə yeni ya-
taqların kəşfi və istismarına yol açıb. 
Ulu öndər Neft Daşlarını respubli-
kamızın alim və mütəxəssislərinin 
mühəndis fikrinin, elmi və texniki 
mədəniyyətinin milli təcəssümü 
kimi qiymətləndirib, müstəqil 
dövlətimizin uğurlu neft strategiyası-
nın təməllərinin məhz Neft Daşların-
da qoyulduğunu xüsusi vurğulayıb. 
Azərbaycanın təşəbbüsü və liderliyi 
ilə bu gün də regional və qlobal miq-
yaslı enerji layihələri müvəffəqiyyətlə 
həyata keçirilir”.

(ardı 6-cı səhifədə)

Neft Daşları dünyada ilk dəniz neftinin 
hasil edildiyi nadir sənaye obyektidir

Neft Daşlarının tarixindən danışarkən, əvvəlcə bir məqamı 
xatırlatmaq istərdik. Belə ki, istismar müddəti keçən “Çva-
nov” gəmisinin qrunta batırılması yolu ilə yaradılan süni 
buxtadan 1000 metrə yaxın dərinliyə qazılmış birinci quyu 

1949-cu il noyabrın 7-də gündəlik 100 ton debitlə neft fontanı vurub, 
bununla da dünya nefti tarixində açıq dənizdə neftçıxarmanın əsası 
qoyulub. Ötən əsrin əvvəlində dəniz sahillərində müxtəlif üsullarla 
neft çıxarılması layihəsinə başlanıb. Açıq dənizdə quraşdırılan ilk 
dəniz platforması kimi isə Gunnesin rekordlar kitabına məhz Neft 
Daşları daxil olub. İlk dəfə məhz burada istismardan çıxarılan  yeddi 
gəmi batırılaraq, neftçilərin yaşayışı və qazma işlərinin aparılması 
üçün şərait yaradılıb. Həmin dövrdə Neft Daşlarının xalq arasında  
“7 gəmi adası” kimi məşhurlaşmasının səbəbi bu idi. 

Qeyri-neft sənayesində  
yüksək göstəricilər qeydə alınır

Bu baxımdan dövlətimizin başçısının 
sənayeləşmə siyasətinə uyğun olaraq, möv-
cud təbii və iqtisadi resursların istehsala cəlb 
edilməsi, yeni sənaye sahələrinin yaradılma-

sı, ən müasir texnologiyalar təmin edilməsi 
istiqamətində sistemli tədbirlər həyata keçirilir.

(ardı 6-cı səhifədə)

Birinci vitse-prezident Mehriban Əliyeva 
“Neft Daşları”nın 70 illiyi münasibətilə 

Azərbaycan neftçilərini təbrik edib

Azərbaycan Respublikasının Birinci 
vitse-prezidenti Mehriban Əliyeva “Neft 
Daşları”nın 70 illiyi münasibətilə rəsmi 
“Instagram” səhifəsində paylaşım edib.

Paylaşımda deyilir: “Bu gün əfsanəvi 
“Neft Daşları”nın 70 illiyi qeyd olunur. 
1949-cu ilin məhz bu günündə neftçilərimiz 
dünyada ilk dəfə olaraq Azərbaycanda 

açıq dənizdə neft hasil edərək, nəinki 
ölkəmizin, eləcə də bütün dünyanın neft 
salnaməsinə parlaq səhifələr yazmışlar. Bu 
əlamətdar hadisənin yubileyi münasibətilə 
bütün Azərbaycan neftçilərini təbrik edir, 
hər birinizə uğurlar və yeni-yeni nailiyyətlər 
arzulayıram!”. 

AZƏRTAC

Ləki–Qəbələ dəmir yolu xəttinin tikintisi 
ilə bağlı əlavə tədbirlər haqqında

Azərbaycan Respublikası Prezidentinin Sərəncamı
 Azərbaycan Respublikası Konstitusiyası-

nın 109-cu maddəsinin 32-ci bəndini rəhbər 
tutaraq qərara alıram:

1. Ləki–Qəbələ dəmir yolu xəttinin 
tikintisi işlərinin davam etdirilməsi məqsədilə 
Azərbaycan Respublikası Prezidentinin 2019-
cu il 15 yanvar tarixli 890 nömrəli Sərəncamı 
ilə təsdiq edilmiş “Azərbaycan Respubli-
kasının 2019-cu il dövlət büdcəsində digər 
layihələr üzrə dövlət əsaslı vəsait qoyuluşu 
(investisiya xərcləri) üçün nəzərdə tutulan 
vəsaitin bölgüsü”nün 1.2.6-cı yarımbəndində 
göstərilmiş məbləğin 45,0 (qırx beş) milyon 

manatı “Azərbaycan Dəmir Yolları” Qapalı 
Səhmdar Cəmiyyətinə ayrılsın. 

2. Azərbaycan Respublikasının Maliyyə 
Nazirliyi bu Sərəncamın 1-ci hissəsində 
göstərilən məbləğdə maliyyələşməni təmin 
etsin. 

3. Azərbaycan Respublikasının Nazirlər 
Kabineti bu Sərəncamdan irəli gələn 
məsələləri həll etsin.

İlham ƏLİYEV 
Azərbaycan Respublikasının Prezidenti

Bakı şəhəri, 7 noyabr 2019-cu il

Azərbaycanın əldə etdiyi uğurlu nəticələr, inkişaf göstəricilərinin davamlı olaraq 
yüksəlməsi həyata keçirilən siyasətin, aparılan islahatların real həyatda təsdiqini 
əks etdirir, sosial-iqtisadi nailiyyətlərin davamlılığı və dayanıqlı inkişaf üçün 

etibarlı zəmin yaradır. Təsadüfi deyildir ki, dünyada gedən siyasi-iqtisadi böhran 
fonunda Prezident İlham Əliyevin çevik, praqmatik siyasəti sayəsində Azərbaycan 
xarici iqtisadi təsirləri neytrallaşdırıb, nəzərdə tutulan bütün sosial-iqtisadi proqramlar 
tam icra edilib, iqtisadiyyatımız artıb. Bütün bunlara nail olunmasında isə, iqtisadiyyatın 
şaxələndirilməsi, neftdən asılılığın minimuma endirilməsi, sahibkarlıq fəaliyyətinin 
genişləndirilməsi tədbirləri xüsusi önəm kəsb edir.

Neft Daşları Azərbaycan xalqının, 
Azərbaycan dövlətinin ayrılmaz bir 
dəyəridir, çox gözəl inkişaf nümunəsidir. 
Azərbaycanda neftçilər bütün dövrlərdə 
böyük hörmətə malik adamlar olmuşlar, 
bu gün də belədir. Neftçi peşəsi çox şərəfli 
peşədir və neftçilər həmişə dövlət tərəfindən 
yüksək qiymətləndirilir və bundan sonra da 
belə olacaqdır.

İlham ƏLİYEV  
Azərbaycan Respublikasının Prezidenti



8 noyabr 2019-cu il, cümə6
Neft Daşları dünyada ilk dəniz neftinin 
hasil edildiyi nadir sənaye obyektidir

(əvvəli 1-ci səhifədə)
Ötən müddət ərzində böyük məsafə 

qət edərək dəniz şəraitində müasir 
infrastrukturlu istehsalat “şəhəri”nə 
çevrilən Neft Daşlarının indi öz inki-
şafının yeni mərhələsini yaşadığını 
vurğulayan dövlətimizin başçısı əmin 
olduğunu bildirir ki, Neft Daşları yatağı-
nın zəngin ehtiyatları bundan sonra da 
uzun illər ölkəmizin iqtisadi potensialının 
gücləndirilməsinə və xalqımızın həyat 
səviyyəsinin daha da yaxşılaşdırılması-
na xidmət edəcək.

On il bundan əvvəl Prezident 
İlham Əliyev Neft Daşlarının 60 illik 
yubiley mərasimində etdiyi çıxışında 
neftçilər qarşısında yatağın işlənmə 
perspektivlərinin, rentabelliyinin və 
hasilatın artırılması istiqamətində mü-
hüm vəzifələr qoymuşdu. Dövlətimizin 
başçısının həmin tapşırıq və tövsiyələri 
ötən dövrdə dəniz neftçilərinin əməli 
fəaliyyət proqramına çevrilib,   genişmiq-
yaslı iş aparılıb, verilən tapşırıqlara əməl 
olunub. 

Son 10 il ərzində yataqda 9 yeni 
özül tikilib istismara verilib, 183 quyu 
qazılıb ki, hazırda həmin quyuların cari 
gündəlik hasilatı 1700 ton təşkil edir. 
Eyni zamanda, fəaliyyətsiz fonda daxil 
olan quyularda səmərələşdirici işlər apa-
rılıb. Nəticədə Neft Daşları yatağı üzrə 
2018-ci ildə hasilat 20 faiz artıb. İllik neft 
hasilatı 2010-cu ildə 904 min ton idisə, 
2017-ci və 2018-ci illərdə 1 milyon ton-
dan çox olub. Qaz hasilatında da ciddi 
artım müşahidə edilib. Ötən il yataqdan 
81,2 milyon kubmetr qaz hasil çıxarılıb. 

Son illər ərzində Neft Daşlarının 
fəaliyyət sahələrində formalaşan lay 

sularının tam qapalı sistemdə idarə 
olunması təmin edilib ki, bu da Xəzər 
dənizinin ekoloji vəziyyətinin qorunması 
baxımından xüsusi əhəmiyyət kəsb edir. 
Böyük Britaniya istehsalı olan qurğu lay 
sularını müxtəlif mərhələlər üzrə neft 
və mexaniki qarışıqlardan təmizləyir. 
Təmizlənmiş lay suları suvurucu və 
uducu quyulara vurulur. Məişət çirkab 
suları da xüsusi qurğuda təmizlənib, tam 
zərərsizləşdirildikdən sonra laylara vuru-
lur. Nəticədə həm dənizin çirklənməsinin 
qarşısı alınır, həm də laylarda təzyiq 
sabit saxlanılaraq, iqtisadi fayda əldə 
olunur. 

Dəniz suyunun təmizlənməsi, yaşıl-
lıqların salınması, istilik effekti yaradan 
qazların atmosferə atılmasının qarşısı-
nın alınması istiqamətində genişmiqyas-
lı tədbirlər həyata keçirilir. SOCAR-ın 
ekoloji layihələri BMT səviyyəsində 
yüksək qiymətləndirilib, Dünya Bankı 
tərəfindən mükafatlara layiq görülüb. 
Tullantıların İdarə Edilməsi Mərkəzimiz 
MDB və Xəzər regionunda neft sənayesi 
üzrə ixtisaslaşmış ilk belə obyektdir.

Bu gün Neft Daşları Azərbaycanın 
digər neft yataqlarını birləşdirən strateji 
kommunikasiya və infrastruktur düyünü-
dür. SOCAR-ın illik neft-qaz hasilatının 
70 faizə qədər olan hissəsi sahilə məhz 
Neft Daşlarından ötürülür. Burada hasil 
olunan neft xüsusi sobalarda 35-40 
dərəcəyə qədər qızdırıldıqdan sonra 
70 kilometrdən artıq borular vasitəsi ilə 
birbaşa sahilə - Dübəndi terminalına 
nəql edilir və oradan təyinatı üzrə ixraca 
və ya emala yönəldilir.

 “Günəşli” yatağı və “Çıraq-1” plat-
formasında hasil olunan səmt qazının 
qəbulu, ilkin emalı və sahilə ötürülməsi 

SKS kompressor stansiyası vasitəsi ilə 
gerçəkləşdirilir. Stansiya 1994-cü ildə 
gündəlik 4,2 milyon kubmetrlik layihə 
gücü ilə istismara verilib. Sonradan apa-
rılan modernləşdirmə nəticəsində onun 
ötürücü gücü gündə 11 milyon kubmetrə 
çatdırılıb. SKS-də alçaq təzyiqli qaz 
ilkin olaraq girişdə separasiya olunaraq, 
kompressorlarda 5 atm-dən 19 atm-ə 
qədər sıxılır.

Neft Daşlarında neft ilə çıxan 
lay sularının tam qapalı sistemdə 
təmizlənməsi təmin olunub və bu da 
Xəzər dənizinin ekoloji vəziyyətinin qo-
runması baxımından xüsusi əhəmiyyət 
kəsb edir. Böyük Britaniyanın FLS 
şirkətinin istehsalı olan qurğu lay 
sularının müxtəlif mərhələlər üzrə neft 
və mexaniki qarışıqlardan təmizləyir və 
gündəlik 2500 kubmetr həcmində su 
emal etmək gücünə malikdir. Gündəlik 
tələbata görə, burada orta hesabla 
1600-1800 kubmetr həcmində lay suları 
təmizlənir və daha sonra təkrar laylara 
vurulur. Nəticədə ətraf mühitin qorun-
ması ilə yanaşı, laylarda təzyiq sabit 
saxlanılır və neftçıxarma prosesinin 
effektivliyi təmin olunur. 

Son illərdə əlavə quraşdırılan 
avadanlıqlar vasitəsi ilə 1 milyon 
kubmetrə yaxın səmt qazı yığılaraq 
istifadəyə verilib. Neft Daşlarını digər 
dəniz platformalarından fərqləndirən 
daha bir xüsusiyyəti isə burada müxtəlif 
bitkilərin, o cümlədən, meyvə ağacla-
rının yetişdirilməsidir. Ümumilikdə Neft 
Daşlarında 1000 ağac, 8000 kol əkilib, 
5000 kvadratmetr sahədə qazon salınıb.

V.BAYRAMOV, 
“Xalq qəzeti”

Koreya Respublikasının Prezidenti  
Mun Ce-in AZƏRTAC-ın rəhbərlik etdiyi 
OANA-nın nümayəndə heyətini qəbul edib

 � Noyabrın 7-də Koreya Respublikasının Prezidenti Mun 
Ce-in Asiya və Sakit Okean Ölkələri Xəbər Agentlikləri Təşkilatının 
(OANA) XVII Baş Assambleyasında iştirak edən agentliklərin 
rəhbərlərini qəbul edib. 

OANA-nın XVII Baş Assambleyası 
Seulda işə başlayıb və iki gün da-
vam edəcək. Assambleyada 32 xəbər 
agentliyinin rəhbərləri və nümayəndələri 
iştirak edirlər. Bu təşkilata 2016-cı ildən 
AZƏRTAC sədrlik edir. 

OANA-nın prezidenti, AZƏRTAC-ın 
İdarə Heyətinin sədri Aslan Aslanovun 
rəhbərlik etdiyi nümayəndə heyəti ilə 
görüşdə Prezident Mun Ce-in xəbər 
agentliklərinin sülhün və sabitliyin təmin 

edilməsində böyük rol oynadığını qeyd 
edib. Feyk xəbərlərin sürətlə yayıldı-
ğı indiki dövrdə xəbər agentliklərinin 
əhəmiyyətini xüsusi vurğulayan Pre-
zident etimadın media üçün vacib rol 
oynadığını diqqətə çatdırıb. 

Sonra çıxış edən OANA-nın prezi-
denti Aslan Aslanov “Jurnalistika üçün 
yeni çağırışlar: Texnoloji yeniliklər və 
xəbərlərin etibarlılığı məsələsi” mövzu-
sunda keçirilən konfrans və Baş Assamb-

leya barədə məlumat verib. “Texnoloji 
yeniliklər agentliklər üçün həm çətinliklər 
yaradır, həm də yeni imkanlar açır. İKT 
sənayesində lider ölkələrdən olan Koreya 
Respublikasında bu müzakirələrin apa-
rılması bizim üçün önəmlidir. Biz toplan-
tılarda mediaya ictimai etimad məsələsi, 
həmçinin feyk xəbərlərin zərərləri və 
təhlükələri barədə fikir mübadiləsi aparı-
rıq. Bu mənfi hallar jurnalistikanın əsas 
prinsiplərinə təhlükədir”, - deyə Aslan 
Aslanov qeyd edib. 

Koreya Respublikasının Yonhap 
agentliyinin prezidenti Ço Sanq-bonun, 
Çinin Sinxua agentliyinin vitse-prezi-
denti Siyanq Liunun, Rusiyanın TASS 
agentliyinin baş direktoru Sergey Mixay-
lovun, Vyetnamın VNA agentliyinin baş 
direktoru Loi Nquyen Dukun və digər 
agentliklərin rəhbərlərinin suallarını 
cavablandıran Prezident Mun Ce-in Ko-
reya yarımadasında sülhün təmin olun-
ması, iqtisadi inkişafın gücləndirilməsi 
istiqamətində görülən işlər barədə danı-
şıb. “Qarşımızda keçilməli olan çox say-
da sədlər var. Amma mən inanıram ki, 
sizin dəstəyinizlə sülh istiqamətində yeni 
tarixi addımlar atılacaq. Mən OANA-nın 
hər bir üzvünə uğurlar arzu edirəm və 
təşkilatın inkişafı və təkmilləşdirilməsinə 
verdiyi töhfələrə görə qurumun pre-
zidenti, AZƏRTAC-ın İdarə Heyətinin 
sədri Aslan Aslanova təşəkkür edirəm”, 
- deyə Prezident Mun Ce-in bildirib. 

Elşən ŞAHBALAYEV, 
Vüqar SEYİDOV, 

AZƏRTAC–ın xüsusi müxbirləri
Seul

Seulda AZƏRTAC-ın sədrliyi ilə OANA-nın 
XVII Baş Assambleyası işə başlayıb

 � Asiya və Sakit Okean Ölkələri 
Xəbər Agentlikləri Təşkilatının (OANA) XVII 
Baş Assambleyası noyabrın 7-də Koreya 
Respublikasının paytaxtı Seulda işə başlayıb. 

AZƏRTAC-ın sədrliyi və 
Koreya Respublikasının Yon-
hap agentliyinin təşkilatçılığı 
ilə keçirilən Baş Assamble-
yada 28 ölkədən 32 xəbər 
agentliyi iştirak edir. 2004-cü 
ildən OANA-nın üzvü olan 
AZƏRTAC 2016-cı ildən bu 
təşkilatın sədridir. OANA 
1961-ci ildə UNESKO-nun 
himayədarlığı ilə yaradılıb 
və dünyada ən böyük media 
qurumlarından biridir. 

Baş Assambleya 
çərçivəsində üzv agentliklərin 
fotoşəkillərindən ibarət 
sərgi təşkil olunub. Fotolar 
“Xəbərlər”, “Mədəniyyət” 
və “Təbiət” kateqoriyala-
rını əhatə edir. Sərgidə 
AZƏRTAC-ın da fotoları 
təqdim edilib.  Ümumilikdə, 
sərgidə 100-ə yaxın foto 
nümayiş olunur. Sərginin 
açılışında xəbər agentlikləri 
rəhbərləri ilə yanaşı, Koreya 
Respublikasının Mədəniyyət, 
İdman və Turizm naziri Park 
Yanq Vu da iştirak edib. 

Açılış mərasimində çıxış 

edən Yonhap agentliyinin 
prezidenti Ço Sanq Bo bütün 
dünyada xəbər agentliklərinin 
yeni çağırışlarla üzləşdiyini 
və agentliklərin bu çağırış-
ları yeni imkanlara çevirməli 
olduğunu deyib. O bildirib ki, 
indiki dövrdə hansı xəbəri de-
yil, xəbəri hansı formada yay-
maq daha aktualdır. Ço Sanq 
Bo AZƏRTAC-ın OANA-da 
sədrliyi dövründə fəaliyyətini 
yüksək qiymətləndirərək, 
onun rəhbərliyinə 
təşəkkürlərini çatdırıb. 

OANA-nın hər bir üzv 
agentlik üçün önəmli olduğu-
nu vurğulayan təşkilatın pre-
zidenti, AZƏRTAC-ın İdarə 
Heyətinin sədri Aslan Aslanov 
sədrlik dövründə qurumun 
fəaliyyətinin təkmilləşdirilməsi 
istiqamətində görülən işlər 
barədə məlumat verib. 
Həyata keçirilən layihələr 
təşkilatın veb-saytı, so-
sial şəbəkələr və axtarış 
sistemlərində xəbərlərin 
yayılması və digər sahələri 
əhatə edib. Eyni zamanda, 

AZƏRTAC üzv agentliklərə 
təkliflər paketi təqdim edib 
ki, buraya OANA-nın Təlim 
Akademiyasının yaradılması, 
illik treninqlərin təşkili, çevik 
idarəetmə üsulunun tətbiqi 
və bir sıra digər istiqamətlər 
aiddir. “Yarım əsrdən çox 
tarixi olan OANA hər bir 
üzv agentlik üçün böyük 
dəyərdir. Çünki bu təşkilat 
bizim vasitəmizlə xalqları-
mızı, ölkələrimizi bir-birinə 
yaxınlaşdırır, jurnalistika 
ənənələrini yaşadaraq son-
rakı nəsillərə ötürür. Buna 
görə də təşkilatımızın daim 

təkmilləşdirilməsi bizim hər 
birimiz üçün önəm kəsb edir. 
Bu işdə hər bir agentliyin 
töhfəsi qiymətlidir”, - deyə 
Aslan Aslanov bildirib.

Koreya Respublikası-
nın Mədəniyyət, İdman və 
Turizm naziri Park Yanq 
Vu feyk xəbərlərin bütün 
dünyada media üçün əsas 
çağırışa çevrildiyini deyərək, 
bu baxımdan etibarlı xəbər 
agentliklərinin rolunun 
dəfələrlə artdığını vurğu-
layıb. “Ümid edirəm ki, ən 
etibarlı xəbər agentliklərini 
birləşdirən OANA informasi-
yaya etimadın vacibliyini dərk 
edərək, yanlış məlumatların 
qarşısının alınmasında tutarlı 

mexanizmlər ortaya qoya 
biləcək”, - deyə nazir əlavə 
edib. 

Baş Assambleya 
çərçivəsində “Jurnalistika 
üçün yeni çağırışlar: texnoloji 
yeniliklər və xəbərlərin etibar-
lılığı” mövzusunda konfrans 
keçirilir. Tədbir çərçivəsində 
OANA-nın baş katibi Vüqar 
Seyidovun moderatorluğu ilə 
“5G dövründə media mühiti 
və texnoloji üstünlüklər” möv-
zusunda 1-ci sessiya olub. 
Burada Koreyanın SK Tele-
com şirkətinin vitse-prezidenti 
Yonq Min Li və “Thomson 

Reuters” şirkətinin texnologi-
yalar departamentinin rəhbəri 
Maykl Yanq çıxış edərək 
mediada yeni texnologiya-
ların istifadəsindən, onların 
üstünlüklərindən, xəbərlərin 
yeni formalarda çatdırılma-
sından danışıblar. 

Konfrans işini noyabrın 
8-də davam etdirəcək. 

Baş Assambleyada və 
konfransda Azərbaycandan 
“Trend” agentliyinin əməkdaşı 
da iştirak edir.

Elşən ŞAHBALAYEV, 
Pərvanə QARAYEVA, 
AZƏRTAC-ın xüsusi 

müxbirləri
Seul

 
yüksək göstəricilər qeydə alınır

(əvvəli 1-ci səhifədə)
İqtisadi tərəqqidə “Bizim uğurlu 

inkişafımız qeyri-neft sənayesinin hesa-
bına təmin edilməlidir” prinsipini strateji 
kurs kimi müəyyənləşdirən Prezident 
İlham Əliyevin müvafiq sərəncamı 
ilə “Azərbaycan Respublikasında 
sənayenin inkişafına dair 2015-2020-ci 
illər üçün Dövlət Proqramı” sənayenin 
modernləşdirilməsi və strukturunun 
təkmilləşdirilməsi, qeyri-neft sənayesinin 
ixrac potensialının artırılması, enerjidən 
səmərəli istifadə edən, yüksək əlavə 
dəyər yaradan rəqabətqabiliyyətli 
sənaye istehsalının genişləndirilməsi, 
yeni istehsal sahələri üçün ixtisaslı kadr-
ların hazırlanması və s. vəzifələr uğurla 
gerçəkləşdirilir.

Azərbaycanda ÜDM-in struktu-
runda sənayenin üstün artım tempi 
qlobal trend olaraq dördüncü sənaye 
inqilabı ilə səsləşir. Sənayenin ÜDM-
də xüsusi çəkisinə görə, Avropada ön 
sırada gedən respublikamız  hazırda 
sənayenin strukturunda neftdən qeyri-
neft bölməsinə uğurlu keçid edir. Təkcə 
son iki ildə qeyri-neft sənayesində 
əsas kapitala yönəldilən investisiya 
70 faizə yaxın artıb. Təsadüfi deyil ki, 
Azərbaycanın qeyri-neft sektoru üzrə ix-
racında qeyri-neft sənaye məhsullarının 
(neft-kimya, polad, alüminium, ərzaq, 
müdafiə sənayesi, elektrik enerjisi və s.) 
həcmi getdikcə yüksəlir. Eyni zaman-
da, Azərbaycanın liderliyi ilə Xəzər 
sahilindən başlamış (Sumqayıt Kimya 
Sənaye Parkı başda olmaqla) Gürcüs-
tan üzərindən Türkiyədə Aralıq dənizi 
sahilinə (Petkim) uzanan nəhəng bir 
kimya kompleksi yaradılıb. Buna görə 
də Azərbaycan artıq beynəlxalq aləmdə 
bir sənaye dövləti olaraq regionun təkcə 
enerji mərkəzi deyil, həm də neft-kimya 
sənayesi mərkəzi kimi tanınıb.  

Bu ilin doqquz ayının yekunları-
na diqqət yetirəndə daha çox nəzərə 
çarpan qeyri-neft sektorunda artım 
tempinin  daha yüksək olması faktıdır. 
Belə ki, hesabat dövründə bu sahə üzrə 
ümumi daxili məhsulda 3 faiz, qeyri-neft 
sənayesində isə 15 faiz artım qeydə 
alınıb. Bu isə neft sənayesində əldə 
edilən artımın mərhələli şəkildə qeyri-
neft sektoruna transfer olması deməkdir. 
Belə bir vəziyyət, həm də ondan xəbər 
verir ki, qeyri-neft sektoru əldə edilən 

iqtisadi artıma dominant olaraq təsir 
göstərir. Yeri gəlmişkən, qeyd edək ki, 
hazırda qeyri-neft sektorundakı artım 
ümumi iqtisadi artımdan daha yüksəkdir. 
Bu, eyni zamanda, 2015-ci ildən sonra 
dərinləşmiş islahatlar nəticəsində 
iqtisadiyyatın mərhələli şəkildə 
şaxələnməsinin real nəticələrinin olma-
sından xəbər verir. Digər sahələrdə, 
eləcə də aqrar, turizm, xidmət sektorla-
rında artım tempinin proqnozlaşdırıldı-
ğından daha çox olması, makroiqtisadi 
sabitliyin qorunub saxlanması da cari 
ilin doqquz ayının əsas iqtisadi nəticələri 
kimi xarakterizə olunmalıdır. 

Bu gün dövlət başçısının 
sənayeləşmə siyasətinə uyğun olaraq, 
qeyri-neft sənayesinin inkişafı məqsədilə 
sənaye parkları və məhəllələrinin 
yaradılması, rezidentlərin fəaliyyətinin 
genişləndirilməsi və yeni iştirakçıların 
cəlb edilməsi diqqət mərkəzində saxla-
nılır.  

Hazırda respublikamızda mövcud 
5 sənaye parkında 44 rezident qeydiy-
yatdan keçib ki, bunlardan da artıq 24-ü 
fəaliyyət göstərir. İndiyədək sənaye 
parklarına 5,7 milyard manat investisi-
ya yatırılıb, 9 minə yaxın iş yeri açılıb. 
Sənaye parklarına rezidentlər tərəfindən 
daha 673 milyon manat yatırılması və 
əlavə olaraq 1,5 mindən çox yeni iş yeri-
nin yaradılması nəzərdə tutulur. Sənaye 
parklarında buraxılan məhsullar daxili 
bazarla yanaşı, xarici ölkələrə də ixrac 
edilir. Bu ilin 9 ayında sənaye parkların-
da 564 milyon manatlıq məhsul hazır-
lanıb ki,  bunun 233 milyon manatlıq 
hissəsi ixraca yönəldilib.   

Sənaye parklarında yüksək nəticələrə 
nail olmaq üçün rezidentlərin səmərəli 
fəaliyyəti məqsədilə hər cür şərait 
yaradılıb, vergi və gömrük sahəsində 
stimullaşdırıcı tədbirlər tətbiq edilib. Belə 
ki, sənaye parklarının rezidentləri qeydiy-
yata alındıqları tarixdən 7 il müddətinə 
əmlak, torpaq, gəlir və ya mənfəət 
vergilərindən, istehsal məqsədilə idxal 
etdikləri texnikanın, texnoloji avadanlıqla-
rın və qurğuların idxalı zamanı ƏDV-dən 
və gömrük rüsumlarından azad olunub-
lar.  Bundan başqa, sənaye parklarında 
dövlət vəsaitləri hesabına müasir infrast-
ruktur yaradılıb, sahibkarların vəsaitlərini 
investisiya qoyuluşuna yönəltmələri 
təmin edilib.

Sənayenin inkişafı kiçik və orta biz-
nesin imkanlarını daha da genişləndirir. 
Buna misal olaraq, Azərbaycanda kimya 
sənayesinin inkişafı məqsədilə Sumqa-
yıt Kimya Sənaye Parkında istismara 
verilən “SOCAR Polymer” MMC-ni qeyd 
etmək olar. Artıq sözügedən MMC-nin 
polipropilen, inşaat kimyəviləri, əlvan 
metallar və ferroərintilər zavodları, 
tütün məmulatları istehsalı fabriki 
istifadəyə verilib. Bundan başqa, parkın 
ərazisində elektron təhsil avadanlıqları, 
şüşə və saxsı məmulatların istehsalı 
müəssisələri fəaliyyətə başlayıb. 

“SOCAR Polymer” zavodlarının 
istismarı dövründə 6,6 milyard dollar 
məbləğində gəlir proqnozlaşdırılır ki, bu-
nun 30 faizi şirkətin xalis mənfəəti ola-
caq. Bundan başqa, “SOCAR Polymer” 
tərəfindən dövlət büdcəsinə istismar 
müddəti ərzində ümumilikdə 600 milyon 
dollar məbləğində vergilərin ödənilməsi 
nəzərdə tutulur. Şübhəsiz ki, bu da 
ölkənin ümumi daxili məhsulunun artma-
sına öz müsbət təsirini göstərəcək.   

İlkin qiymətləndirmələrə görə, “SO-
CAR Polymer” zavodlarının fəaliyyəti 
Azərbaycanın qeyri-neft sektorunun 
ixrac gəlirlərini 15 faiz, Abşeron iqtisadi 
regionunun ümumi daxili məhsulunun 
həcmini isə 14 faizdən çox artıracaq. 
Cari ildə yeni müəssisələrin istismara 
verilməsi də nəzərdə tutulur.

Burada diqqətçəkən bir məqamı da 
xatırlatmaq istərdik. “SOCAR Polymer” 
müəssisəsi  artıq ölkənin aqrar sekto-
runun inkişafına da öz müsbət təsirini 
göstərməyə başlayıb. Belə ki, “Aqroli-
zinq” ilə “SOCAR Karbamid” MMC ara-
sında 25 min ton karbamid gübrəsinin 
alınması üçün müqavilə imzalanıb. 
Müqavilənin imzalanması “Aqrolizinq”  
tərəfindən 2018-2019-cu əkin ili üzrə 
qeydə alınan və 2019-2020-ci əkin 
ilində proqnozlaşdırılan əkin sahələrinin 
karbamid gübrəsinə olan tələbatın 
hesablanması əsasında həyata keçirilib. 
İyulun 15-də karbamid məhsulunun ilk 
alqı-satqısı reallaşıb.

Sənayenin inkişafında yeni və 
mütərəqqi mexanizmlərdən olan sənaye 
məhəllələrinin təşkili də uğurla da-
vam etdirilir. Ölkənin regionlarında 4 
sənaye məhəlləsi yaradılıb. Bu sənaye 
məhəllələrində 38 rezident qeydiy-
yatdan keçib və bunlardan 22-si artıq 
fəaliyyət göstərir. Sənaye məhəllələrinə 
indiyədək sahibkarlar tərəfindən 53,8 
milyon manat investisiya yatırılıb, 
650-dən çox iş yeri açılıb. Sənaye 
məhəllələrinə daha 90 milyon manatdan 
çox sərmayə yatırılacaq ki, bu da əlavə 
olaraq 1400-ə yaxın yeni iş yerinin açıl-
masına imkan yaradacaq.

Hazırda ölkənin digər bölgələrində 
də sənaye zonalarının yaradılması ilə 
bağlı araşdırma və təhlillər aparılır. 
Bu ilin sonunadək bölgələrdə daha 2 
sənaye zonasının (sənaye parkı və 
ya məhəlləsi) təşkili barədə təkliflər 
aidiyyəti üzrə təqdim ediləcək.

V.BAYRAMOV, 
“Xalq qəzeti”

Ayten
Машинописный текст

